
  “A voice for skin care in Wales” 

  “Llais i ofal croen yng Nghymru’’ 

  

  

Y Grŵp Trawsbleidiol ar Groen  
Dydd Mercher 3 Ebrill 2019 

18:00 – 19:30  

Ystafelloedd Cynadledda C a D, Tŷ Hywel, Bae Caerdydd  

Dan gadeiryddiaeth David Melding AC  

  

Cofnodion y Cyfarfod  
  

Yn bresennol: Liz Allen (Cymdeithas Prydain er Cuddliwio'r Croen), Rebecca Andrews 

(Llywodraeth Cymru), Jyoti Atri (Iechyd Cyhoeddus Cymru), Christine Bundy  (Prifysgol Caerdydd),  

Evan Chachos (Prifysgol Caerdydd),  Debora Harry (BIP Hywel Dda), Stephanie Hire (BIP Hywel 

Dda), Keith Jones (BIP Hywel Dda), Peter Lewis (Llywodraeth Cymru), David Melding (Cynulliad 

Cymru), Caroline Mills (BIP Aneurin Bevan), Donna Morris (BIP Hywel Dda),  Avad Mughal (BIP 

Bae Abertawe), Julie Peconi  (Gofal Croen Cymru), Karen Pontin (Iechyd Croen Bae Abertawe), 

Paul Thomas  (Gofal Croen Cymru), Dominic Urmston (Cymdeithas Psoriasis).  

  

Ymddiheuriadau: Rachel Abbott (BIP Caerdydd a'r Fro), Rose Bell (Gofal Croen Cymru), 

Andrew Davies (BIP Bae Abertawe), Martin Fiddler Jones (Tenovus), Jonathon Fox  (Leo Pharma), 

Gail Grant (AbbVie), Mike Hedges, (Cynulliad Cymru), Glenda Hill (BIP Betsi Cadwaladr), Sharon 

Hulley (BIP Caerdydd a'r Fro), Jenny Hughes (BIP Bae Abertawe), Olivia Hughes (Gofal Croen 

Cymru), Girish Patel (BIP Caerdydd a'r Fro),  Rachel Pattison (Prifysgol Caerdydd), Nick Ramsay 

(Cynulliad Cymru), Richard Tew (Novartis), Mayda Thomas (Gofal Croen Cymru), Harry 

ThurstonSmith (Sanofi), Deb Vine (Gofal Croen Cymru),   Rob Vine (Gofal Croen Cymru),  Ann 

Vosper (Gofal Croen Cymru), Sarah Wright (Gofal Croen Cymru) 

1.Croeso, cyflwyniad ac ymddiheuriadau, cofnodion y cyfarfod     

blaenorol  

Croesawodd Paul Thomas, Cadeirydd Skin Care Cymru, y grŵp a dywedodd fod y Cyfarfod 

Llawn yn rhedeg yn hwyr ac y byddai ein Cadeirydd, David Melding AC, a oedd yn dirprwyo 

ar gyfer ein Cadeirydd rheolaidd, Nick Ramsay, yn ymuno â ni cyn gynted â phosibl. Aeth 

y grŵp o gwmpas yr ystafell a chyflwynodd pawb eu hunain. Dywedodd Julie Peconi fod 

nifer o ymddiheuriadau ac y byddai'n eu hychwanegu at y cofnodion i arbed amser.   

  

Rhedodd Avad Mughal drwy'r Polisi Gwybodaeth ar gyfer y grŵp. Crëwyd hyn i 

gydymffurfio â chanllawiau GDPR. Y rhain yw:   

  

“Yn unol â Rheoliadau Diogelu Data Cyffredinol 2018 ac yn unol â pholisi Llywodraeth 

Cymru, Grwpiau Trawsbleidiol sy'n gyfrifol am ymdrin yn briodol â'u data.  

  

Bydd yr holl gofnodion (gan gynnwys rhestrau o’r rhai sy’n bresennol ac ymddiheuriadau) 

yn cael eu cyhoeddi ar-lein ar adran y Grŵp Trawsbleidiol ar wefan Cynulliad Cymru ac ar 

wefan Gofal Croen Cymru. Hefyd, cyhoeddir enwau’r rheini a ddaeth i gyfarfodydd yn 

adroddiadau blynyddol y Grŵp Trawsbleidiol ar Groen. Os nad ydych yn dymuno bod yn 

rhan o hyn, rhowch wybod i ysgrifenyddiaeth y Grŵp Trawsbleidiol ar Groen, Julie Peconi 

ar j.peconi@abertawe.ac.uk.  

  

Ar ddechrau pob cyfarfod, bydd y paragraff uchod yn cael ei ddarllen i bawb sy'n 

bresennol. “  

  

Aethom drwy gofnodion y cyfarfod blaenorol a chytunodd pob un eu bod yn adlewyrchiad 

cywir o'r hyn a drafodwyd.  Rhoddodd Julie ddiweddariad byr ar y Prosiect Ymchwil Cadw 

Meddygon Ymgynghorol. Maent wedi cwblhau 10 cyfweliad hyd yn hyn ac mae'n 

gobeithio y bydd yr holl gyfweliadau wedi'u cwblhau o fewn y pythefnos nesaf. Mae'n 

debygol y bydd hi’n darparu diweddariad pellach yng nghyfarfod nesaf y grŵp.  

  

Trafodwyd ateb Vaughan Gething, Ysgrifennydd y Cabinet dros Iechyd a Gwasanaethau 

Cymdeithasol, i'n llythyr (a gyflwynwyd) a oedd yn sôn y byddai'r ymgynghoriad i 

ychwanegu gwelyau haul at y rhestr o driniaethau arbennig yn digwydd ar ôl Ebrill 2020. 

Gofynnodd aelodau o'r grŵp sut y mae gwelyau haul yn llai o flaenoriaeth na thatŵio a 

thyllu rhannau o’r corff. Gwnaethom gytuno i barhau i roi pwysau arno ac ymateb iddo 

gan ofyn am gadarnhad y byddai deddfwriaeth gwelyau haul yn bendant yn cael ei 

chynnwys yn yr ymgynghoriad nesaf.  

Cam Gweithredu: Nick Ramsay i ysgrifennu at Ysgrifennydd y Cabinet 

dros Iechyd a Gwasanaethau Cymdeithasol yn gofyn am gadarnhad y 

byddai gwelyau haul yn cael eu cynnwys yn yr ymgynghoriad.  

  

Gan nad oedd David wedi ymuno â'r cyfarfod eto, fe wnaethom newid trefn yr agenda ar 

ei gyfer.  

  

  

 2.  Bridgexit  

Dywedodd Dr Avad Mughal wrth y grŵp fod Pen-y-bont ar Ogwr wedi ymuno â Bwrdd 

Iechyd Cwm Taf ers dydd Llun a bod Bwrdd Iechyd Prifysgol Abertawe Bro Morgannwg 

bellach yn cael ei alw'n Fwrdd Iechyd Prifysgol Bae Abertawe ac y byddai un gwasanaeth 

dermatoleg ar draws Castell-nedd ac Abertawe. Mae manylion hyn yn dal i gael eu 

cadarnhau ac mae angen penderfynu ar y Cytundeb Lefel Gwasanaeth gydag 

ymgynghorwyr o Ben-y-bont ar Ogwr. Mae hyn ond megis dechrau ond credir na fydd 

unrhyw effaith ar ofal cleifion. Cytunodd y grŵp os byddai unrhyw broblemau'n codi, 

gallem ychwanegu Bridgexit at agendâu yn y dyfodol.  

  

3. Rhagnodi gan feddygon teulu  

Dywedodd Avad wrth y grŵp fod Pwyllgor Therapiwtig a Thocsicoleg Cymru Gyfan wedi 

dosbarthu dogfen yn ddiweddar ar gyfer ymgynghori ynghylch arferion rhagnodi: cyflyrau 

na ddylid rhagnodi eitemau ar eu cyfer dros y cownter fel arfer. Bwriad y ddogfen hon yw 

lleihau gwariant drwy leihau a chyfyngu ar ragnodi ym maes gofal sylfaenol. Yr adborth 

cyffredinol ar y ddogfen hon oedd ei bod yn portreadu camddealltwriaeth sylfaenol o 

faterion dermatoleg.  Roedd llawer o feysydd nad oeddent wedi'u gosod allan yn glir ac 

nid oedd yn gwahaniaethu rhwng, er enghraifft, cyflyrau cronig a chroen sych, ac nid oedd 

ychwaith yn ystyried triniaethau na diagnosis hirdymor. Roedd hefyd yn disgwyl i'r 

cyhoedd allu gwneud diagnosis a deall eu cyflyrau dermatolegol eu hunain. Nid oedd 

unrhyw sôn yn y ddogfen am addysg cleifion.  

  

Teimlwyd bod perygl i gleifion o ran y ffordd yr oedd y ddogfen wedi'i gosod allan ar hyn 

o bryd gan nad yw cleifion yn aml yn llwyr ddeall yr hyn sydd ei angen arnynt. Roedd y 

Rhaglen Gofal Cynlluniedig, Fforwm Dermatoleg Cymru a Gofal Croen Cymru wedi 

cyflwyno ymatebion i'r ddogfen hon yn ôl ym mis Ionawr. Ni chafwyd dim adborth gan 

Bwyllgor Therapiwtig a Thocsicoleg Cymru Gyfan. Roedd y grŵp yn teimlo bod angen 

strategaeth arnom i sicrhau bod y rheini sy’n gwneud penderfyniadau yn clywed ein 

pryderon.    

Cam Gweithredu: Rebecca Andrews i gysylltu â chydweithwyr yn LlC i ddeall pryd y 

byddai'r rhai a gyflwynodd ymatebion yn clywed yn ôl.  

  

Codwyd y mater o ragnodi gan feddygon teulu hefyd gan yr APPG yn Lloegr ac fe 

wnaethant gyflwyno gwrthddadl. Ymunodd David â'r cyfarfod yma a soniodd fod sawl 

ffordd yng Nghymru lle gellir defnyddio mecanweithiau'r Cynulliad i helpu, er enghraifft: 

1) Gall ACau ysgrifennu at y Gweinidog (er enghraifft, gofyn pryd y bydd yn ymateb a 

phryd fydd ganddo gynllun gweithredu; 2) Gall ACau godi cwestiynau ysgrifenedig i'w 

trafod (er enghraifft, a ddylem feddu ar broses ragnodi genedlaethol; a 3) Gallai'r Pwyllgor 

Iechyd edrych ar faterion penodol. Mynegodd y grŵp awydd am gonsensws cenedlaethol 

ar bolisïau yn y dyfodol i osgoi loteri cod post o ran gofal iechyd.   

  

Mae Caroline Mills wedi nodi lle y gellid gwneud arbedion ym Mwrdd Iechyd Aneurin 

Bevan, gan fod presgripsiynau'n cael eu gwneud am gynhyrchion a gosbrestrwyd nad 

ydynt wedi’u hargymell gan NICE - roedd y rhain yn dal i gael eu rhagnodi mewn rhai 

mannau. Nodwyd hefyd y gallai'r Grŵp Trawsbleidiol ar Groen gomisiynu prosiect i helpu 

i nodi ble mae'r arbedion. 

  

  

4. Diweddariad ar y Rhaglen Gofal wedi'i Gynllunio (RhGG) - Caroline 

Mills  

Mae problemau’r gweithlu yng Nghymru yn ficrocosm o'r 200 o swyddi Ymgynghorwyr 

gwag ledled y DU. Mae'r rhaglen wedi llwyddo i gael cymeradwyaeth ar gyfer chwe swydd 

cymrodoriaeth glinigol a fyddai'n caniatáu llwybr amgen o ran hyfforddi dermatolegwyr 

yng Nghymru. Byrddau iechyd unigol fydd yn gyfrifol am ariannu'r swyddi hyn. Maent 

hefyd ar hyn o bryd yn cynnal adolygiad o'r holl unedau dermatoleg yng Nghymru sy'n 

cynnwys adolygiad 12 mis, holiaduron ac ymweliadau dilynol.  

  

Mae gwaith yn parhau o ran codio data oherwydd bod data dermatoleg sy’n cael eu codio 

fel data cleifion allanol yn enwog am fod yn anghywir.  Unwaith y cytunir ar restr o godau, 

bydd y Rhaglen yn mynd â'r rhain i'r Byrddau Iechyd â mandad i’w defnyddio.  

  

Mae'r Rhaglen wedi bod yn gweithio ar nodi meysydd i arbed arian, er enghraifft ym maes 

atal presgripsiynau ar gyfer eitemau a waharddwyd. Mae angen mecanweithiau arnom i 

atal rhagnodi'r eitemau hyn. Mae'r Rhaglen wedi bod i weld Cyfarwyddwyr Cyllid i geisio 

rheoleiddio'r gwastraff. Fodd bynnag, mae'n anodd iawn symud arbedion o amgylch 

gwahanol adrannau'r Gwasanaeth Iechyd. Caiff £28 miliwn ei wario ar groen ond dim ond 

£2.2 miliwn ar ddermatoleg. Byddai hwn yn gwestiwn da i'w godi gyda'r ACau.  

5. Diweddariad ar wasanaethau dermatoleg ym Mwrdd Iechyd 

Prifysgol Hywel Dda - Keith Jones  

  

Rhoddodd Keith Jones, Cyfarwyddwr Cynorthwyol Gwasanaethau Acíwt, ddiweddariad byr 

ar y gwasanaethau yn Hywel Dda. Cyfeiriodd at y materion hanesyddol o fethu â recriwtio 

dermatolegwyr yn yr ardal ynghyd â phroblem colli staff gofal sylfaenol a dim arbenigedd 

i hyfforddi'r garfan newydd o feddygon teulu. Trafododd sut yr oedd y Bwrdd Iechyd yn 

bwriadu datblygu arbenigedd lleol yn y maes i sicrhau cynaliadwyedd. Maent wedi cadw 

ymgynghorydd locwm rhan-amser yn ogystal â recriwtio meddyg arbenigol amser llawn 

sydd wedi helpu gyda materion capasiti. Maent bellach wedi penodi ymgynghorydd 

newydd ac maent yn cyfweld yn fuan ar gyfer ymgynghorydd locwm arall. Mae'r Bwrdd 

Iechyd hefyd yn ymdrechu i ddatblygu carfan newydd o feddygon teulu sydd â diddordeb 

mewn dermatoleg ac yn benodol wedi nodi un meddyg teulu i hyfforddi i lefel 

ymgynghorydd. Maent mewn trafodaethau gyda BIP Abertawe i gyfuno'r arbenigedd ar y 

cyd a helpu i ymgyfarwyddo meddygon teulu gyda’r datblygiadau diweddaraf.  

  

Trwy ymgysylltu â darparwyr allanol i helpu yn y tymor byr, maent wedi llwyddo i leihau'r 

amseroedd aros: erbyn diwedd mis Mawrth, nid oes ganddynt bellach gleifion sy'n aros 

dros 36 wythnos am apwyntiad. Mae BIP Aneurin Bevan wedi bod yn helpu gyda 

brysbennu a gwerthfawrogir hyn. Mae'r tîm nyrsio yn Hywel Dda yn arbennig o gryf ac 

mae'r Bwrdd Iechyd yn ddiolchgar iawn iddynt. Maent yn perfformio'n dda yn y llwybrau 

canser.  

  

Mae’r rhaglen ARCH rhwng byrddau iechyd Hywel Dda a Bae Abertawe yn gweithio'n dda, 

gyda chyfarfod Bwrdd Iechyd ar y cyd wedi'i gynllunio ar gyfer dydd Llun. Mae angen i'r 

gefnogaeth gan BIP Bae Abertawe mewn perthynas â hyfforddiant meddygon teulu gael 

ei chymeradwyo drwy'r sianelau llywodraethu cywir. Mae llawfeddygon plastig dan 

hyfforddiant o BIP Bae Abertawe hefyd wedi cynnig cymorth, yn enwedig mewn perthynas 

â chanser y croen ac mae angen trafod hyn.  

  

6. Ymgysylltiad ACau  

Roedd David eisoes wedi crybwyll sawl ffordd y gallai ACau helpu gyda gwaith y Grŵp 

Trawsbleidiol ar Groen a sut i'w cael i ymgysylltu mwy. Mae'r rhain yn cynnwys cynnal 

derbyniad neu ddigwyddiad mawr, gan ofyn i'r ymchwilwyr ac aelodau eraill o staff fod yn 

bresennol ar ran ACau. Pwysleisiodd hefyd y dylid annog cleifion i gymryd rhan gan y 

byddai hyn yn helpu.  Roedd nifer dda yn mynychu'r grwpiau trawsbleidiol a gynhelir 

amser cinio hefyd. O ran cwestiynau i’w gofyn yn y Cyfarfod Llawn, dyma ddau gwestiwn 

posibl:  

  

1) Sut y bydd y Llywodraeth yn helpu i wella’r drefn o ran recriwtio a chadw 

gwasanaethau dermatoleg?  

2) Sut mae'r Llywodraeth yn mynd i wella’r broses o gasglu data mewn 

dermatoleg?  

  

Awgrymwyd hefyd y dylem dargedu mwy o reolwyr o'r Byrddau Iechyd i fod yn bresennol.  

  

7. Unrhyw fater arall  

Ni chodwyd unrhyw fater arall. Diolchodd David Melding i'r grŵp. Bydd Julie Peconi yn 

anfon neges gyda'r cofnodion hyn ynghylch dyddiad y cyfarfod nesaf, a fydd mewn tua 6 

mis.  

  

   

                

  

  

  

        


